
dee mer elo gemaach hunn, mengen ech, ass dee 
richtege Choix, well e fir d’Leit einfach ass an onbüro-
kratesch an eeben och da séier geet.
Leit, déi Pelletheizungen zu Lëtzebuerg hunn, dat 
sinn oft Leit, déi vläicht méi fréi wéi anerer ëmwelt-
bewosst oder klimabewosst waren. An duerfir ass et 
besonnesch wichteg, dass mer fir déi Leit och haut 
hei eng Aide stëmmen.
Vläicht nach zu där Remark vum Här Spautz: Ech 
mengen, gëschter hat ech scho kuerz ugekënnegt, 
dass mer mam Här Engel amgaang sinn, drun ze 
schaffen, fir nach zousätzlech Weiderbildungsmooss-
name grad fir déi Leit, déi aus dem Masutt a Gas gutt 
sinn, an dass mer déi dann eriwwer huelen op virun 
allem d’Wärmepompelen. An do wäerten nei Aus-
bildungsprogrammer och schonn Ufank vum Joer 
ulafen. Ech mengen, et ass e Manktum, deen do ass, 
an et ass e Manktum, dee mer awer konsequent als 
Regierung uginn.
Vläicht nach eng Kéier un d’Madamm Cecchetti: 
Merci, dass Der dat och ënnerstëtzt. Är Remark, 
dass een dat aneschters hätt kënne maachen: Ech 
mengen, firwat hu mer d’Aiden? Firwat hu mer de 
Gaspräisdeckel esou gemaach, wéi mer e gemaach 
hunn? Firwat hu mer Masutt gemaach? Firwat hu mer 
Stroum gemaach? Firwat maache mer dat heiten? 
Majo, well mer zu Lëtzebuerg en Indexsystem hunn a 
well mer, wa mer dat net esou gemaach hätten, dann 
hätte mir de Leit en Energiescheck ginn a mir hätten 
nach dräi, véier, fënnef Indextranchen och gehat. An 
ech mengen, mir mussen, wa mer Aidë ginn, natier-
lech och ëmmer kucken, a wéi engem System si mir 
hei zu Lëtzebuerg. A mir si frou an ech si besonnesch 
frou, dass mer deen Indexsystem hunn an dass mer 
en duerch deen heiten Tripartite-Accord an déi Me-
suren, déi mer geholl hunn, natierlech och weiderhi 
stabiliséiert hunn. Ech soen iech Merci.
A, an dann war ech nach eng Äntwert schëlleg vu 
gëschter. D’LuxEnergie um Kierchbierg muss wéi all 
Industrieanlag hir Äschen da professionell entsuer-
gen. Déi gutt Noriicht ass, dass e groussen Deel vun 
deenen Äsche vun esou enger gudder Qualitéit ass, 
datt ech se kann an der Landwirtschaft asetzen.
Dat heescht, déi ginn an de Felder genotzt, eebe 
quasi als en Dünger. An da gëtt nach en Deel iwwer 
eng spezialiséiert Offallfirma fachgerecht entsuergt.
Merci.
M. Fernand Etgen, Président | Merci dem Här Ener-
gieminister Claude Turmes. D’Diskussioun ass elo ofge-
schloss.
Mir kommen elo zur Ofstëmmung iwwert de Projet 
de loi 8098. Den Text steet am Document parlemen-
taire 80986.
Vote sur l’ensemble du projet de loi 8098 et dispense 
du second vote constitutionnel
D’Ofstëmme fänkt un. Mir maachen elo de Vote par 
procuration. De Vott ass ofgeschloss.
De Projet de loi ass eestëmmeg mat 60 Jo-Stëmmen 
ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par 
M. Laurent Mosar), Léon Gloden, Jean-Marie Halsdorf, 
Mme Martine Hansen, MM. Max Hengel, Aly Kaes, Marc 
Lies, Mme Elisabeth Margue, M. Georges Mischo (par 
Mme Nancy Arendt épouse Kemp), Mme Octavie Modert, 
MM. Laurent Mosar, Gilles Roth, Jean-Paul Schaaf, Marc 
Spautz, Serge Wilmes, Claude Wiseler et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 

Graas, Max Hahn, Mme Carole Hartmann, MM. Pim Knaff 
(par M. Gusty Graas), Claude Lamberty et Mme Lydie 
Polfer (par M. Max Hahn) ;
Mme Simone Asselborn-Bintz (par Mme Cécile Hemmen), 
M. Dan Biancalana, Mmes Tess Burton, Francine Closener, 
MM. Yves Cruchten, Mars Di Bartolomeo, Mme Cécile 
Hemmen, M. Dan Kersch, Mme Lydia Mutsch (par M. Yves 
Cruchten) et M. Carlo Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary, 
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Jeff Engelen, Fernand Kartheiser, Fred Keup (par  
M. Jeff Engelen) et Roy Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

9. 8103 – Projet de loi modifiant la loi mo­
difiée du 1er août 2007 relative à l’organi­
sation du marché de l’électricité en vue 
de l’introduction d’une contribution né­
gative dans le cadre du mécanisme de 
compensation

Mir kommen elo zum Projet de loi 8103 iwwer eng 
negativ Contributioun am Kader vu Kompensa
tiounsmesurë beim Elektreschen. D’Riedezäit ass nom 
Basismodell festgeluecht. An d’Wuert huet elo d’Ma-
damm Rapportrice vun dësem Projet de loi, déi hono-
rabel Madamm Josée Lorsché.
Rapport de la Commission spéciale « Tripartite »
Mme Josée Lorsché (déi gréng), rapportrice | Merci, 
Här President. Bei dësem éischter technesch ausge-
riichte Projet de loi mat der Nummer 8103 geet et 
drëms, d’Stroumpräisser op den Niveau vun 2022 fir 
verschidden Ennclientë fir d’Joer 2023 ze stabiliséie-
ren an domat enger weiderer Decisioun aus dem 
leschten Tripartite-Accord eng legal Basis ze ginn.
Fir dës Moossnam ëmsetzen ze kënnen, muss d’Op
tioun vu enger sougenannter „contribution négative“ 
am gesetzlech definéierte Kompensatiounsmecha-
nismus vun de Stroumpräisser verankert ginn. Et ass 
dat, wat mer mat dësem Projet de loi maachen.
Parallell zu dësem Projet de loi ass och e Règlement 
grand-ducal ausgeschafft ginn, deen d’Prozedur an 
d’Modalitéite vun der negativer Contributioun zu-
gonschte vu gewëssenen Ennclientë reegelt.
Fir dat Ganzt besser verstoen ze kënnen, ass et wich-
teg ze wëssen, datt verschidden Entreprisen, déi um 
Stroummarché aktiv sinn, sougenannten „obligations 
de service public“ ënnerleien. Dës bezéie sech op 
d’Sécherheet, d’Regularitéit, d’Qualitéit, d’Ëmwelt-
normen an de Präis vun der Stroumliwwerung. Dat 
heescht ënner anerem, datt dës Firmen als ëffentlech 
Fournisseure vu Stroum obligéiert sinn, de Stroum 
op Basis vun erneierbaren Energiequellen anzekafen 
oder awer iwwer eng Kogeneratioun mat héijem 
Rendement.
Am Zesummenhang mat dësen Obligatiounen ass e 
„mécanisme de compensation“, wéi en offiziell ge-
nannt gëtt, als feste Bestanddeel vun der Berechnung 
vum Stroumpräis geschafe ginn. Dëse Mechanis-
mus, un deem all Stroumkonsument sech finanziell 

bedeelege muss, gëtt all Joer vum Regulateur, dem 
ILR, nei bestëmmt a variéiert jee no Kategorie, an déi 
de Konsument fält.
D’Kategorie A applizéiert sech fir déijéineg Clienten, 
déi e järleche Stroumverbrauch vu maximal 25 Me-
gawattstonnen hunn. D’Kategorie B viséiert d’Ge-
samtheet vun de Clienten, déi e Stroumverbrauch 
vun iwwer 25 Megawattstonnen hunn am Joer, mat 
Ausnam vun der drëtter Kategorie, der Kategorie C. 
Ënnert dës Kategorie C fale sämtlech Entreprisen aus 
dem Produktiounssecteur, déi e Stroumverbrauch vu 
méi wéi 20 Gigawattstonnen hunn oder de festge
luechte Krittäre vun de Betriber mat héijem Stroum-
verbrauch entspriechen.
De Prinzipp respektiv d’Zil vum Kompensatiounsme-
chanismus besteet dodran, d’Zousazkäschten, déi 
beim Akaf vun erneierbaren Energien entstinn, ge-
recht ënner all de Stroumclienten opzedeelen. Duerch 
d’Erhéijung vun de Stroumpräisser um Grousshan-
delsmaart koum et allerdéngs elo zur Situatioun, 
datt de Mécanisme de compensation en Iwwerschoss 
gemaach huet an datt esou fir d’Joer 2022 bal 43 Mil
lioune vum Joer 2020 an 2021 reportéiert goufen.
Dir Dammen an Dir Hären, fir d’Stroumpräisser fir 
d’Joer 2023 op Basis vun all dësen Elementer stabili-
séieren ze kënnen, mussen zwou Konditiounen erfëllt 
ginn, déi bis haut net am Gesetz virgesi waren. Éisch-
tens muss den Iwwerschoss, deen ech virdru genannt 
hunn, a Form vun enger Contribution négative zu-
gonschte vum Client genotzt kënne ginn, an zweetens 
muss de Staat d’Méiglechkeet kréien, de Kompensa
tiounsmechanismus mat enger zousätzlecher finan-
zieller Contributioun anzespeisen.
Am Fall, wou de Kompensatiounsmechanismus en Iw-
werschoss opweist, schreiwen d’Netzbedreiwer den 
Ennclienten déi betraffe Montanten entweeder direkt 
oder awer iwwert de Wee vun de Fournisseuren gutt.
Bleift nach ze soen, datt dëse Projet de loi keng Dis-
positioun enthält, déi de Staatsbudget an iergenden-
ger Form belaascht.
Dir Dammen an Dir Hären, no dësen e wéineg méi 
komplexen Erklärungen a puncto Stroum kommen 
ech zu den Avisen, déi zu dësem Projet de loi erakou-
men a séier resuméiert sinn.
A sengem Avis vum 13. Dezember 2022 huet de 
Staatsrot e puer Remarke formuléiert, déi d’Visibilitéit 
an d’Verständnis vum Text betraff hunn an derzou ge-
fouert hunn, datt d’Kommissioun den Text entsprie-
chend ugepasst huet.
D’Chambre des Salariés huet sech mat dësem Projet 
de loi d’accord gewisen a betount, datt se all Mooss-
nam ënnerstëtzt, déi geduecht ass, fir d’Kafkraaft vun 
de Menagen ze stäerken.
D’Chambre des Fonctionnaires huet och hiren Accord 
zu dësem Projet de loi ginn an huet keng weider Re-
marke gemaach.
An der Kommissioun vum 20. Dezember huet d’Kom-
missioun mäi Rapport eestëmmeg ugeholl, soudatt 
der Ëmsetzung vun dëser wichteger Moossnam, géif 
ech emol mengen, net méi vill am Wee dierft stoen.
Domat ginn ech den Accord vun der grénger Frak
tioun, soen awer nach net direkt Merci, well eis nach 
eppes opgefall ass, Här President. Ech wéilt Iech nach 
informéieren, datt sech eng kleng Erreur matérielle 
an den Text vum Projet de loi ageschlach huet. Am 
zweeten Alinea vum Artikel 1 zum Schluss vum Saz 
ass ze liesen: „à l’alinéa 5“ amplaz „à l’alinéa 4“. Dat 
heescht, do misst d’Fënnef duerch d’Véier ersat ginn 
(veuillez lire: do misst d’Véier duerch d’Fënnef ersat 



28e séance jeudi 22 décembre 2022 08 | 76

ginn). Ech denken, et dierft kee Problem duerstellen, 
dës Erreur matérielle nach ze behiewen.
Da soen ech awer och elo Merci fir Är Opmierksam-
keet an den Accord hunn ech scho ginn.
M. Fernand Etgen, Président | Merci villmools der 
Madamm Rapportrice Josée Lorsché.
An als éischte Riedner ass den honorabelen Här Marc 
Spautz agedroen.
Discussion générale
M. Marc Spautz (CSV) | Merci, Här President. Och 
merci der Madamm Lorsché fir hiren exzellente 
mëndlechen a schrëftleche Bericht.
D’Kolleegen aus der Tripartite-Kommissioun wëssen, 
datt ech ëmmer ee Problem hunn hei derbäi, dat sinn 
déi 25.000 Kilowattstonnen bei Leit, déi eng Nuecht-
späicherheizung hunn, wat nach e bësse méi eng Tech-
nik ass, déi et scho bësse méi laang ginn ass. Där ginn 
et der hei am Land nach tëschent 2.500 an 3.000, an do 
sinn awer Leit derbäi, déi hunn eng Consommatioun, 
déi iwwert déi 25.000 Kilowattstonnen erausgeet. Wa 
se gläichzäiteg an deem Stot och nach en Auto hunn, 
dee se gären elektresch lueden, da packe se et net an 
da bleiwe se net an där Präiskategorie. An dat ass e 
klenge Bauchwéi, deen ech hunn.
Den Här Minister hat mer versprach, et wier keen, 
dee bei der Heizung derbäi wier, deen iwwert déi 
25.000 Kilowattstonne wäert kommen. Ech hoffen, 
dass dann, wa mer den Dekont maachen um Enn vum 
nächste Joer, och wierklech keen derbäi ass. Ech hunn 
hei Modeller kritt vu Leit, déi bis op 28.000 Kilowatt-
stonne kommen. Dat sinn Nuechtspäicherheizungen. 
Dat ass de Gesamtverbrauch vum Stot nach iwwert 
d’Heizung plus den Auto lueden eraus, deen da bei 
28.000 bis 29.000 Kilowattstonne läit. Well wann dat 
de Fall wier, dass dat sech och d’nächst Joer nach 
bestätegt, da wier dat awer fir déi Leit eng zolidd Be-
laaschtung, wa si net kéinte vum Tariff A profitéieren.
Mir haten eng laang Diskussioun an der Kommis
sioun, een- oder zweemol, net nëmme mam Här 
Minister, mee och mat sengen Experten, a si hu ge-
sot, meng Bedenke wieren do vläicht ze streng. Ech 
hoffen, dass ech dann Onrecht hunn, mee ech fäer-
ten, dass dat de Fall wäert sinn. An ech géif nach eng 
Kéier en Appell maachen un de Minister, wann dat 
sech géif erausstellen, dass dat esou ass, dass een do 
awer deene Leit och nach kann Hëllefen zoukomme 
loossen.
Merci.
M. Fernand Etgen, Président | Merci villmools, Här 
Spautz. An da wier et um honorabelen Här Gilles 
Baum.
M. Gilles Baum (DP) | Merci, Här President. D’Präis
stabilitéit um Elektreschen, zesumme mat anere Me-
suren, déi an der Tripartite festgehale gi sinn, déi 
zile jo grad dodrobber of, d’Inflatioun ze drécken. An 
d’Berechnunge soe jo, dass déi Mesuren, déi geholl 
gi sinn, d’Inflatioun bis zu 4 % erofdrécke kënnen, an 
eleng de Präisdeckel hei, d’Präisstabilitéit um Stroum, 
wäert do 1 % bäidroen. A mir hu jo scho gesinn, wéi 
vum leschte Mount op dëse Mount d’Inflatioun zréck-
gaangen ass.
Ech mengen, dat ass eng gutt Noriicht, fir d’Stéit alle
guer, mee ech mengen, et ass besonnesch eng gutt 
Noriicht fir déi Stéit mat klengen a mëttleren Akom-
messen, well et grad déi sinn, déi méi belaascht sinn 
duerch déi Präissteigerungen. Dat heescht, déi wäer-
ten duerch dës Mesure hei Enn des Mounts méi am 
Portmonni hunn, an dat ass fir déi alleguerten eng 
gutt Noriicht.

Domadder géif ech den Accord gi vun der Demokra
tescher Partei, awer net ouni der Rapportrice Merci ze 
soe fir hiren exzellente Rapport. Merci.
M. Fernand Etgen, Président | Merci, Här Baum. An 
da geet d’Wuert un den Här Yves Cruchten.
M. Yves Cruchten (LSAP) | Jo, ech schléisse mech 
deem Merci un. Merci der Madamm Rapportrice, der 
Madamm Lorsché, an ech ginn den Accord vun der 
LSAP.
M. Fernand Etgen, Président | Merci, Här Cruchten. 
An elo ass d’Wuert fir den Här Fernand Kartheiser.
M. Fernand Kartheiser (ADR) | Jo, Här President, 
och vun eiser Säit aus e grousse Merci un d’Madamm 
Lorsché. A mir stëmmen dat hei selbstverständlech 
mat, am selwechte Geescht, wéi d’Kolleegen et hei 
scho beschriwwen hunn.
Ech wollt awer vläicht nach eng Bemierkung maa-
chen. An dat ass mat all deenen Hëllefsmoossnamen, 
déi mer hei zesummen huelen – ech betounen: déi 
mer zesummen huelen –, wéi gëtt dat dobaussen 
duergestallt? An ech ginn Iech hei e Beispill, dat 
huet eis awer interpelléiert. Dat ass elo eng Facture 
vu SUDenergie. Hei ass dann e Consommateur privé, 
deen huet säi Plang geschéckt kritt, Plan de paiement 
applicable fir d’Avancë vum Gas.
Gutt, mir hëllefe jo och beim Gas. An da steet dann 
do: „Contribution au prix du gaz par le Gouverne-
ment“, „Prise en charge des frais de réseau par le 
Gouvernement“. Mir denken awer, dat si staatlech 
Suen, dat ass e Budgetsartikel, mir decidéieren dat 
als Chamber, dat ass eng „Prise en charge par l’État“, 
an net „par le Gouvernement“. Ech mengen, de 
Gouvernement mécht e Projet de loi, mee dann ass 
et eng staatlech Hëllef un d’Leit. A mir hätten nawell 
gär, datt dat och esou duergestallt gëtt, well et ass 
esou, wéi et ass.
Ech hunn dat Beispill vu SUDenergie geholl, well 
wann ech mech elo net ieren, sinn do 14 Gemenge 
vertrueden. Dat ass also elo näischt reng Privates, 
dofir hunn ech dat Beispill geholl. Do sinn ëffentlech 
Acteuren, déi do dra sinn. Do gëtt et e Conseil d’ad-
ministration, do sëtzt och deen een oder aneren ... 
oder eng Persoun, vun där ech weess, déi heibannen 
och ass, déi ass och dora vertrueden an deem Conseil 
d’administration.
An eisen Appell als ADR ass awer just, datt mer dat 
dobausse sou duerstellen, wéi et ass, nämlech als 
eng Contribution de l’État, fir d’Leit ze ënnerstëtzen 
an dëser Situatioun, datt se net a finanziell Schwie-
regkeete geroden. Et ass keng Walkampfveranstal-
tung fir d’Regierung.
Ech soen Iech Merci.
M. Fernand Etgen, Président | Merci villmools, 
Här Kartheiser. An da geet d’Wuert un d’Madamm 
Myriam Cecchetti.
Mme Myriam Cecchetti (déi Lénk) | Jo, e grousse 
Merci och dës Kéier nach eng Kéier der Rapportrice 
fir hiren exzellente Rapport, souwuel mëndlech wéi 
schrëftlech.
Dann ass natierlech ... Déi heite Mesure, déi bett 
sech an an all déi aner Mesuren. A mir fannen dat 
och ganz richteg, datt mer d’Stroumpräisser net ze 
vill derapéiere loossen, mee och effektiv kucken, wéi 
mer alles dobausse kommunizéieren. An och dem 
Här Spautz senge Suergen, wann dat dann esou ass, 
mengen ech, muss een och – wéi soll ech elo soen? – 
Rechnung droen. Merci. Ech sinn elo net op d’Wuert 
komm. Deene muss ee Rechnung droen, fir datt net 
dann awer e puer Leit do duerch de Raster falen. Dat 
wier immens schued.

Op där anerer Säit fanne mer et awer och gutt, datt et 
scho gedeckelt ass, fir datt een net egal wat ka maa-
chen oder net oppasst, wéi vill Stroum ee brauch.
Also, wéi gesot, mir stëmmen dat dote mat. Merci.
M. Fernand Etgen, Président | Merci, Madamm 
Cecchetti. An de Schluss mécht den Här Sven Clement.
M. Sven Clement (Piraten) | Merci, Här President, 
léif Kolleeginnen a Kolleegen, zum Schluss vun den 
Tripartite-Texter komme mer dann nach eng Kéier 
zréck op den Deckel um Präis vum Elektreschen. 
D’Madamm Rapportrice huet dat jo gutt duergestallt: 
Et geet jo wierklech just drëm, datt, wann duerch 
d’Reduktioun vum Elektropräis en Excedent beim 
Stroumfournisseur entstoe sollt, en deen och wei-
dergëtt. An ech mengen, dat kléngt fir mech op den 
éischte Bléck ganz natierlech a ganz normal. An et 
ass och wichteg, datt mer dat elo hei am Gesetz fest-
schreiwen. An dofir wäerte mir dee Projet och mat
stëmmen.
Merci.
M. Fernand Etgen, Président | Merci, Här Clement.
D’Regierung huet d’Wuert, den Här Energieminister 
Claude Turmes.
Prise de position du Gouvernement
M. Claude Turmes, Ministre de l’Énergie | Merci 
villmools dann nach eng Kéier och un d’Rapportrice, 
d’Madamm Josée Lorsché.
Firwat ass déi Aide hei wichteg? Aus dräi Grënn. Deen 
Éischten ass: Et ass eng vun den Aiden, déi wierklech 
all Bierger erreecht, a si kënnt – an dat huet de Statec 
eis nach eng Kéier confirméiert – iwwerproportionell 
och deene Stéit entgéint, déi manner Revenuen 
hunn. Dat Zweet ass, datt se an eisem Indexsystem e 
groussen Impakt huet, well se eeben all eenzelne Me-
nage betrëfft. An dat Drëtt, an dat war mer och wich-
teg: Mir mussen, wa mer wëlle Klimapolitik maachen 
a Politik maachen, fir manner ofhängeg ze si vu fos-
siller Energie, natierlech kucken, dass et an der Wirt-
schaftsrechnung méi attraktiv ass, en elektreschen 
Apparat ze hunn, wéi e fossillen Apparat. Dat heescht, 
de Stroum muss sou gënschteg sinn, datt ech moti-
véiert sinn, och finanziell, fir vu Gas oder Masutt op 
eng Wärmepompel ze goe respektiv vun engem Die-
sel- oder Bensinnsauto eriwwer op en elektreschen 
Auto. An duerfir ass et och wichteg, dass mer déi Aide 
hei maachen.
D’Gréisstenuerdnung vläicht nach eng Kéier: Wa mer 
net intervenéiert hätten, da wier de Stroumpräis vun 
20, 21 Centimes pro Kilowattstonn, déi mer d’lescht 
Joer an dëst Joer haten, elo eropgaangen op 35. An 
ech mengen, dat ass schonn eng ganz konsequent 
Moossnam, déi mer hei maachen, fir eeben dann de 
Stroumpräis ze stabiliséieren duerch déi Contribu
tioun, déi d’Madamm Lorsché exzellent erkläert huet.
Ech soen Iech Merci.
M. Fernand Etgen, Président | Merci dem Här Ener-
gieminister Claude Turmes.
Mir kommen elo zur Ofstëmmung iwwert de Projet de 
loi 8103. D’Madamm Rapportrice hat et gesot: Et huet 
sech eng Erreur matérielle an den Text vum Projet de 
loi ageschlach. Am zweeten Alinea vum Artikel 1 zum 
Schluss vum Saz ass ze liesen „à l’alinéa 5“ amplaz „à 
l’alinéa 4“. De Staatsrot ass vun dësen Ännerungen a 
Kenntnis gesat ginn. Mir stëmmen elo iwwert den of-
geännerten Text of.
Vote sur l’ensemble du projet de loi 8103 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. Do feelen der nach e puer. De Vott ass ofge-
schloss.

De Projet de loi ass eestëmmeg mat 60 Jo-Stëmmen 
ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles (par 
Mme Nancy Arendt épouse Kemp), Léon Gloden, Jean-
Marie Halsdorf, Mme Martine Hansen, MM. Max Hengel, 
Aly Kaes, Marc Lies, Mme Elisabeth Margue, M. Georges 
Mischo (par M. Serge Wilmes), Mme Octavie Modert, 
MM. Laurent Mosar, Gilles Roth, Jean-Paul Schaaf, Marc 
Spautz, Serge Wilmes, Claude Wiseler et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim Knaff 
(par M. André Bauler), Claude Lamberty et Mme Lydie 
Polfer (par M. Max Hahn) ;
Mme Simone Asselborn-Bintz (par Mme Tess Burton),  
M. Dan Biancalana (par M. Mars Di Bartolomeo), 
Mmes Tess Burton, Francine Closener (par Mme Cécile 
Hemmen), MM. Yves Cruchten, Mars Di Bartolomeo,  
Mme Cécile Hemmen, M. Dan Kersch, Mme Lydia Mutsch 
(par M. Yves Cruchten) et M. Carlo Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary, 
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Jeff Engelen, Fernand Kartheiser, Fred Keup (par  
M. Jeff Engelen) et Roy Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

10. 8110 – Projet de loi instituant une 
contribution étatique visant à limiter la 
hausse des prix des services de charge de 
véhicules électriques sur les bornes de 
charge accessibles au public

De leschte Punkt vum Ordre du jour vun dëser Woch, 
vun dësem Joer, ass de Projet de loi 8110 iwwert 
d’Aféiere vu Bäihëllefen, déi d’Hausse vun de Präisser 
vun den E-Borne soll limitéieren. D’Riedezäit ass nom 
Basismodell festgeluecht. An d’Rapportrice ass d’Ma-
damm Josée Lorsché.
Rapport de la Commission spéciale « Tripartite »
Mme Josée Lorsché (déi gréng), rapportrice | Merci, 
Här President. Dir Dammen an Dir Hären, dëse leschte 
Projet de loi viru Chrëschtdag, deen den 2. Dezember 
2022 vum Energieminister Claude Turmes deposéiert 
ginn ass, huet als Zil, d’Benotzerinnen an d’Benotzer 
vun den ëffentleche Chargy-Borne finanziell ze ent-
laaschten.
Deemno reit dëse Projet de loi sech wéi vill anerer an 
an déi ganz Serie vu Moossnamen, déi vun der Regie-
rung geholl ginn oder scho geholl gi sinn, fir d’Kaf-
kraaft an Zäite vun extreem héijen Energiepräisser ze 
stäerken. Hei muss ee jo wëssen, datt notamment déi 
steigend Stroumpräisser d’Luede vun Elektroautoen 
op ëffentleche Borne méi deier maachen, vu datt dës 
Bornen net vum Afréiere vun de Stroumpräisser, wat 
mer virdrun hei diskutéiert hunn, betraff sinn.
Dëse Projet de loi ass deemno eng logesch Konse-
quenz vun der Stroumpräisstabiliséierung fir d’Enn-
clienten, déi am Tripartite-Accord verankert ass, och 

wann de Volet vun de Chargy-Bornen net explizitt am 
Accord festgehale ginn ass.
Fir d’Clienten ze entlaaschten, iwwerhëlt de Staat 
en Deel vum Käschtepunkt, deen duerch d’Bereet
stellung vun dësem „Mobilitéitsservice“, wéi et am 
Gesetz genannt gëtt, um gesamten Territoire vu 
Lëtzebuerg entsteet. Applizéiert gëtt dës Moossnam 
vum 1. Januar 2023 bis zum 31. Dezember 2023.
Si bedeit, datt d’Präisser, déi vun de Fournisseuren 
applizéiert däerfe ginn, erofgesat ginn an datt d’Four-
nisseuren hirersäits vum Staat kompenséiert ginn. 
Dës Approche soll et erlaben, d’Elektrifikatioun vum 
Transport trotz de steigende Stroumpräisser weider-
zedreiwen an d’Dynamik, déi bei der Ëmsetzung vum 
Plan national énergie climat entstanen ass, oprecht-
zeerhalen.
Wat d’Reduktioun ugeet, esou gëtt déi um Prix varia
ble pro Kilowattstonn vum Service berechent an op e 
maximale Montant vun 0,50 Euro pro Kilowattstonn 
limitéiert. Dat heescht, datt d’Präisreduktioun dem 
Differentiel tëscht dem héchste Maartpräis zanter 
dem Ufank vun der Kris an dem gewéinleche Maart-
präis vu virun der Kris plus ou moins entsprécht.
Parallell dozou ass e Projet de règlement grand-ducal 
op de Wee bruecht ginn, deen déi entspriechend Mo-
dalitéiten um Niveau vun der Präisreduktioun definéi-
ert.
Fir vun dëser finanzieller Kompensatioun profitéieren 
ze kënnen, mussen d’Fournisseure vun de Chargy-
Bornen den Eligibilitéitskrittären entspriechen a sech 
iwwer en entspriechende Formulaire an e Regëster 
androen. Um Minister ass et dann, eng Lëscht mat 
den Nimm an Adresse vun de Fournisseuren ze pu-
blizéieren. Dozou gehéiert och d’Publikatioun vun de 
Präisser, déi d’Fournisseuren applizéieren an déi et 
de Clienten erlaben, d’Präisser mateneen ze vergläi-
chen. D’Fournisseuren, déi am Regëster ageschriwwe 
sinn, applizéieren d’Präisreduktioun dee Moment, 
wou d’Rechnung opgestallt gëtt, an informéieren hir 
Clienten an deem Kontext och iwwert déi applizéiert 
Reduktioun.
Fir an de Genoss vun der staatlecher Kompenséie-
rung ze kommen, mussen d’Fournisseuren d’Gesamt-
heet vun den applizéierte Reduktiounen eemol am 
Mount un den Energieminister kommunikéieren; dëst 
mat enger ganzer Rei vun Detailer, déi dozou gehéie-
ren an déi Dir och a mengem schrëftleche Rapport 
kënnt liesen.
Fir Abusen ze verhënneren, huet de Minister dann 
och d’Recht, d’Veracitéit vun dësen Informatiounen 
zu all Moment ze iwwerpréiwen, mat engem Delai 
awer vu maximal sechs Méint, nodeems e se zouge-
stallt kritt huet.
Fir de Staat läit de finanziellen Impakt vun dëser 
Moossnam bei 15 Milliounen Euro. 
An der Praxis heescht dat, datt eng Persoun, déi onge-
féier 3.000 Kilometer am Joer mat hirem Elektroauto 
fiert an hiren Auto, wéi gesot, op ëffentleche Bornen 
opluet, vun enger Reduktioun vun duerchschnëttlech 
190 Euro am Joer profitéiere kann. Bei 20.000 Kilo-
meter sinn et an der Moyenne ëm déi 1.271 Euro, sou 
wéi mer dat vum Här Minister an der Kommissioun er
kläert kritt hunn.
Hei muss ee wëssen, datt um Niveau vum Präis en 
Ënnerscheed besteet, jee nodeems op wéi enger 
Aart vu Born den Auto geluede gëtt: Bei enger 
SuperChargy-Born sinn ongeféier 40 Cent pro Kilo-
wattstonn ze bezuelen, bei enger normaler Born 
läit de Präis ongeféier 10 Cent méi niddreg an am 

Privatberäich, deen net vun dësem Projet de loi be-
traff ass, läit de Präis bei ongeféier 20 Cent pro Kilo-
wattstonn. Et bleift also deemno nach ëmmer méi 
rentabel, den Elektroauto – wa méiglech – doheem 
opzelueden, vu datt de Stroumpräis am Privatberäich 
agefruer ass an net wäert klammen.
Léif Kolleeginnen a Kolleegen, erlaabt mer nach e 
puer Wierder zu den Avisen: A sengem Avis vum 16. 
Dezember 2022 huet de Staatsrot sech un enger Rei 
Formulatioune gestouss, fir déi en zwou Oppositions 
formelles erhuewen huet. D’Kommissioun huet deem 
Rechnung gedroen an den Text esou ugepasst, wéi de 
Staatsrot sech et gewënscht huet.
D’Chambre des Fonctionnaires et Employés publics 
huet dëse Projet de loi ënnerstëtzt, allerdéngs mat 
der Feststellung, datt den Text keng explizitt Obli-
gatioun fir d’Fournisseuren enthält, d’Präisreduk-
tioun ze applizéieren, an och keng Sanktioun fir de 
Fall, wou se et net maachen. Doriwwer eraus war 
d’Beruffskummer der Meenung, datt d’Prozedure 
fir d’Fournisseuren ze schwéierfälleg wieren an zum 
Risiko kéinte féieren, datt se retizent an der Applika-
tioun vun dësem Gesetz géife ginn. Aus deem Grond 
plädéiert d’Chambre des Fonctionnaires et Employés 
publics derfir, datt all Fournisseur gezwonge gëtt, 
d’Präisreduktioun effektiv unzewenden, an eng Sank-
tioun fir déijéineg anzeféieren, déi et net maachen.
An der Tripartite-Kommissioun huet dëse Projet de loi 
zu enger Rei méi kontroversen Diskussioune gefouert 
an och zu der Fro, ob dës Moossnam dann explizitt 
am Tripartite-Accord verankert ass. Ech hunn et virdru 
gesot, et ass eng logesch Konsequenz vun der ganzer 
Politik, déi d’Präisser am Energieberäich soll redu-
zéieren, an den Här Minister kann och nach gären 
dorop agoen.
Fir eis als Gréng setzt dëse Projet de loi jiddwerfalls 
dat richtegt Zeechen: En ënnerstëtzt eng Mobilitéit, 
déi onofhängeg vu fossillen Energië fonctionéiert an 
zu der Energietransitioun am Mobilitéitsberäich bäi-
dréit, an dofir ginn ech och ganz gären den Accord 
vun der grénger Fraktioun.
Do derbäi wëll ech awer och ofschléissend e puer 
Mercie lassginn. Fir d’alleréischt e Merci un den Dan 
Schmit, de Sekretär vun eiser Tripartite-Kommissioun, 
deen eis hei ...
Une voix | Très bien!
Mme Josée Lorsché (déi gréng), rapportrice | ... mat 
Rot an Dot zur Säit stoung, an, ech muss soen, ganz 
kompetent schafft, dat muss een einfach ënner
sträichen, an dofir verdéngt en e risegrousse Merci! 
E Merci geet och u meng Mataarbechterin aus der 
grénger Fraktioun, d’Liz Reitz, wat och ganz séier a 
flénk geschafft huet, fir eis op de Wee ze bréngen, 
dass et séier geet. An natierlech dann och de Presi-
dent vun der Kommissioun, de Gilles Baum, verdéngt 
e Merci fir seng kollegial Zesummenaarbecht mat eis 
alleguer.
(Brouhaha général)
Dat gesot ass den Accord da vun der grénger Frak
tioun ginn.
Merci.
M. Fernand Etgen, Président | An ech soen der Ma-
damm Rapportrice Josée Lorsché e grousse Merci 
a ginn d’Wuert un den éischten ageschriwwene 
Riedner, an dat ass den honorabelen Här Gilles Roth.
Discussion générale
M. Gilles Roth (CSV) | Merci, Här President, ech maa-
chen dat och kuerz. Mir soen der Rapportrice Merci 


